
         Október
Nýir þátttakendur í gæðastýringu
Nýir þátttakendur í gæðastýringu í sauðfjárrækt þurfa að sækja um aðild til Matvælastofnunar á þar til gerðum umsóknareyðublöðum. Sækja skal um fyrir 
20. nóvember ef framleiðandi óskar eftir álagsgreiðslum fyrir næsta ár.

Gæðastýringarnámskeið:

Eitt af grunnskilyrðum fyrir þátttöku í gæðastýringu í sauðfjárrækt er að hafa sótt undirbúningsnámskeið.
Ákveðið hefur verið að halda gæðastýringarnámskeið á Hvanneyri áður en umsóknarfresti líkur og verður það nánar auglýst síðar. 
Áhugasömum er bent á að skrá sig á skrifstofu BV í síma 437 1215 eða með tölvupósti á netfangið bv@bondi.is. 
Úttektir jarðabóta

Nú eiga þeir sem hafa lokið við styrkhæfar framkvæmdir að vera búnir að tilkynna það til skrifstofu BV og óska eftir úttekt. Ef einhverjir eiga enn eftir að óska eftir úttekt er þeim bent á að gera það hið allra fyrsta þar sem úttektum þarf að vera lokið fyrir 15. nóvember nk. 

Túnakort

Nú er búið að opna fyrir aðgang að www.jörð.is og geta bændur sótt um aðgang að sinni jörð hjá Bændasamtökum Íslands. Jörð.is gefur m.a. möguleika á betri yfirsýn yfir ræktunarspildur t.d. með tilliti til áburðarmagns og búfjáráburðar. 
Til þess að nýta jörð.is sem best er grundvallaratriði að til sé túnakort. Starfsmenn Búnaðarsamtaka Vesturlands taka að sér að teikna túnakort inn á kortagrunninn. Þeir sem hafa áhuga á að láta teikna túnakort er bent á að hafa samband við skrifstofu BV 437 1215 eða með tölvupósti á netfangið bv@bondi.is. 
Klaufskurðarbás

Nú er klaufskurðarbásinn kominn á fullt skrið aftur. Hafi menn áhuga á að fá klaufskurð þarf að panta í síma 437 1215 eða senda tölvupóst á netfangið bv@bondi.is. Athugið að enginn klaufskurður verður í desember. 
Héraðssýning lambhrúta á Snæfellsnesi

Verður haldin laugardaginn 17. október 

Mýrdal í Kolbeinsstaðahreppi og hefst klukkan 10.00
Bergi í Grundarfirði og hefst klukkan 13.30
Reglur vegna lambhrútasýningar á Snæfellsnesi

· Þetta er eingöngu sýning á lambhrútum.

· Hrúturinn verður að vera fæddur á Snæfellsnesi og því má ekki koma með hrúta sem eru aðkeyptir.

· Allir hrútar skulu hafa verið stigaðir, hrútarnir verða ekki stigaðir aftur heldur verður stuðst við fyrri stigun.
· Nauðsynlegt er að koma með stigun hrútanna með á sýninguna. Ef það er ekki  gert er viðkomandi hrútur ekki með í sýningunni.
· Hvert býli má koma með 3 hrúta í hverjum flokki. Þ.e. 3 kollótta, 3 hyrnda, 3 mislita og ferhyrnda. Hrútar sem koma á sýninguna verða að ná 83 stigum, það á þó ekki við mislita og ferhyrnda hrúta.  

Sauðamessa
Laugardaginn 17. október verður haldin Sauðamessa í Borgarnesi. Messað verður í Skallagrímsgarði og hefst messugjörð formlega með fjárrekstri frá Dvalarheimili aldraðra í Borgarnesi kl. 13.30 að staðartíma. Á annað hundrað fjár verður þá rekið í gegnum Borgarnes eftir ýmsum krókaleiðum og í rétt sem verður rétt við Skallagrímsgarð. Í og við garðinn verður síðan hátíðardagskrá fram eftir degi. 
Á dagskránni verða fjölmörg kindarleg skemmtiatriði og líkt og fyrri ár verður boðið upp á ærlegt markaðstorg. Margvísleg afþreying verður í boði. Meðal annars keppni í fjárdrætti, íslandsmótið í sparðatíningi, keppni í að teygja lopann, leitin að nál í heystakki og ýmislegt fleira sem nánar verður kynnt síðar.
Þá mun Félag sauðfjárbænda í Borgarfirði veita viðurkenningu fyrir góðan árangur í ræktunarstarfinu undanfarin ár.

Öllum gestum verður boðið upp á ókeypis kjötsúpu í boði sauðfjárbænda í héraði sem Raftar í Borgarfirði sjá um að bera fram.
Dagskrá Sauðamessu lýkur með réttarballi um kvöldið.
Varðandi sölubása og aðstöðu í tjöldum þá er það Hlédís Sveinsdóttir sem sér um skráningu, síminn hjá Hlédísi er 892 1780, netfang: hlediss@gmail.com
Haustfagnaður í Dölum
Félag sauðfjárbænda í Dalasýslu stendur fyrir hinum árlega haustfagnaði helgina 23.-24. október n.k. 
Dagskráin hefst á föstudeginum kl 13:00 með málþinginu „Ungt fólk og landbúnaður“ og í framhaldi af því verður stofnfundur samtaka ungra bænda. Síðan tekur við fjölbreytt dagskrá þar sem af nógu verður að taka, m.a. lambhrútasýning, opin fjárhús, sviðaveisla, hagyrðingakvöld, harmonikudansleikur og rokktónleikar. 
Á laugardeginum heldur dagskráin áfram með knattspyrnumóti, lambhrútasýningu, meistaramóti Íslands í rúningi, kynningu á íslenskri ull, bændatugþraut, grillveislu, matarmarkaði og fleiru og fleiru. 
Hátíðinni lýkur svo með stórdansleik í Dalabúð þar sem hljómsveitin Papar munu leika fyrir dansi. 
Nánari upplýsingar um haustfagnaðinn má sjá í auglýsingu í síðasta Bændablaði og á heimasíðunni www.dalir.is. 
Sveitateiti 2009
Sveitateitið verður haldið laugardaginn 14. nóvember á Hótel Borgarnesi og er að þessu sinni í umsjón Búnaðarfélags Andakíls. 
Hótel Borgarnes verður með tilboð á gistingu eins og undanfarin ár og panta skal gistingu hjá Hótelinu í síma 437 1119. 
Nánari dagskrá og verð á miðum verður auglýst síðar. Hægt er að panta miða með því að senda tölvupóst á netfangið bv@bondi.is eða í síma 437 1215. 
Lambadómar - Skráningar

Þeir sem skrá lambadóma sjálfir eru minntir á að ljúka skráningu sem fyrst. Þeir sem skrá í gamla fjárvís sendi gögnin til BV í tölvupósti á bv@bondi.is. Athugið að veittur er afsláttur af vinnu við lambaskoðun ef innslegnum dómum er skilað fyrir 
31. október n.k.

Sæðingarhrútar 2009
Vert er að vekja athygli á að nú er byrjað að kynna sæðingarhrútana sem verða á sæðingarstöðvunum nú í desember. Kynningu á hverjum hrút fyrir sig má sjá á heimasíðu Bændasamtaka Íslands www.bondi.is/landbúnaðarráðgjöf/sauðfé/fréttir.
Gæðastýrt skýrsluhald í nautgriparækt

Bændasamtök Íslands hafa í samráði við Landssamband kúabænda sett fram  reglur um gæðastýrt skýrsluhald í nautgriparækt fyrir verðlagsárið 2009-2010.
Kröfur um skýrsluskil eru þær sömu og á fyrra verðlagsári, þ.e. að skýrslur þurfa að vera komnar inn til uppgjörs síðasta lagi 10. næsta mánaðar eftir mælingarmánuð og skila þarf inn kýrsýnum ársfjórðungslega. Athygli er vakin á því að sé skýrslum ekki skilað á tilsettum tíma fellur viðkomandi út úr gæðastýringunni fyrir verðlagsárið. 
Greiðsludagar eru í janúar 2010, maí 2010, september 2010 og janúar 2011. Þar sem verðlagsárið spannar síðasta ársfjórðung ársins 2009 og allt almanaksárið 2010 þurfa skýrsluhaldarar að skila að lágmarki niðurstöðum 5 kýrsýna fyrir hjörðina á þessu tímabili, einu fyrir síðasta ársfjórðung ársins 2009 og 4 fyrir árið 2010, ásamt því að hafa regluleg skýrsluskil samkvæmt ofangreindum kröfum.

